
ABSTRAK  
Penyelidikan ini adalah representasi masa menggunakan medium elektronik melalui seni arca. Media 
elektronik (cahaya) merupakan satu medium baru dalam dunia seni visual di Malaysia. Penggunaan 
medium elektronik cahaya telah memecahkan dan mencambahkan penggunaan media dalam dunia 
seni visual. Penerokaan medium ini mendapat ilham dari karya artis rujukan Dan Flavin. Rujukan 
merangkumi penggunaan unsur cahaya dengan perkongsian sosial. Kaedah penyelidikan praktik 
studio diterap melalui teori Wallas, proses penghasilan karya. Penyelidikan projek ini memberi 
manfaat kepada masyarakat dan dunia seni visual untuk meneroka medium baru dalam proses 
penghasilan karya seni. Gabungan antara medium elektronik (cahaya) dengan medium konvensional 
lain telah mencambahkan penggunaan medium dalam penghasilan karya seni visual. 
 
Kata kunci: Masa; Elektronik (Cahaya); Arca dan Konvensional. 
 
ABSTRACT 
This research represents time using electronic medium through sculpture. An electronic media (light) 
is one of new medium in Malaysian visual arts. The use of electronic (light) as a medium, does bloom 
up medias in Malaysian visual arts. The exploration of this new medium, was inspired by Dan Flavin. 
The research includes element of light and social sharing. This research method practiced the studio 
base based on Wallas’ theory. This research project would benefit the societies, at the same time it 
would contribute to a process of creating an art works. The combination between electronic (light) 
and conventional medium will diverse the use of medium in producing art works. 
 
Keywords: Time; Electronic (Light); Sculpture and Conventional. 

1. PENGENALAN 
 

Pertukaran siang dan malam merupakan satu peringatan kepada manusia tentang kewujudan masa 
dan putaran ini akan terus kekal sehingga dunia kiamat. Manusia seharusnya menghargai masa yang 

telah dikurniakan kepada mereka dengan menguruskannya dengan baik. Iman Hassan Al-Banna 
berkata: 

 
“Sesiapa yang tahu nilai sebenar masa akan tahu tentang kehidupan itu sendiri kerana masa 

adalah kehidupan”. 
 
Masa dan teknologi tidak dapat dipisahkan kerana teknologi telah mempercepatkan pergerakan 

masa. Teknologi bukan hanya perkakasan untuk industri atau hiburan semata-mata sebaliknya ia  
merupakan satu keperluan. Masyarakat menggunakan teknologi untuk membantu memudahkan 
urusan seharian. Perkembangan teknologi yang begitu pesat dengan kepelbagaian fungsi telah 
memecahkan pelbagai tradisi yang mana telah mengubah cara hidup manusia. Teknologi kini telah 
dilengkapi dengan pelbagai aplikasi ini telah mendorong masyarakat untuk menggunapakainya dalam 
urusan seharian. Ledakan “Industrial Revolution 4.0” (IR4.0) telah merancakkan lagi industri 
teknologi.  

 

Gambar 1: Teknologi Revolusi Industri 
 
Seni elektronik dalam seni tampak yang dihasilkan menggunakan perkakasan elektronik sebagai 

medium dalam penghasilan karya seni. Menurut Hasnul Jamal Saidon (2003), seni elektronik 
merupakan gabungan seni halus, media elektronik dan teknologi komputer yang hadir dalam bentuk 
seni cahaya, seni video dan seni komputer. Kehadiran media elektronik dalam dunia seni visual telah 
mengubah, mencambahkan dan mempelbagaikan penggunaan medium dalam penghasilan karya seni. 
Namun begitu bagi menghasilkan karya seni elektronik, kemahiran atau pengalaman dalam bidang 
elektronik dan elektrik sangat-sangat membantu.  

 
Penghasilan karya elektronik tidak bermakna menolak sepenuhnya seni konvensional. Seni 

elektronik adalah cabang atau perkembangan dari seni konvensional. Gabungan antara seni 
konvensional dan seni elektronik akan melahirkan idea yang lebih dinamik. Seni elektronik dan 
konvensional akan memperoleh perkembangan yang lebih baik sekiranya kedua-duanya disatukan dan 
saling mempelajari antara satu sama lain (Du, Li, & Gao, 2010).  

Penggunaan teknologi dalam pengkaryaan dilihat sebagai satu anjakan dari tradisi kepada moden. 
Sikap atau budaya meneroka yang wujud dalam dunia seni telah membenarkan seni elektronik 
menyerap masuk kedalam dunia seni visual.  

2. METODOLOGI 
 

Penyelidikan ini menggunakan kaedah penyelidikan studio praktik yang akan membincangkan 
perkara pokok utama berdasarkan kepada teori proses kreatif Wallas (1926), proses penghasilan karya 
kreatif empat peringkat iaitu persediaan, imaginasi, perkembangan dan tindakan. Kitaran Kreatif 
Terarah merupakan satu cara proses penghasilan karya seni. Mengikut Wallas ianya terbahagi kepada 
empat peringkat iaitu bermula dengan persediaan iaitu dengan melihat dan menganalisis isu atau tema 
yang hendah diketengahkan. Seterusnya adalah imaginasi di mana proses ini adalah satu proses di 
mana individu perlu berimaginasi untuk menjana bagi mendapatkan idea yang hendak dihasilkan. 
Bagi peringkat ketiga pula adalah perkembangan yang mana ianya satu proses untuk memantapkan 
atau mempelbagaikan idea yang hendak dihasilkan sebelum keperingkat seterusnya iaitu tindakan. 
Tindakan merupakan satu proses penghasilan idea akhir atau pembinaan/pembuatan karya. 

 

Carta 1: Kerangka Kajian, Kitaran Kreatif Terarah 
 

3. ARTIS RUJUKAN 
 

Dalam penemuan ini penyelidik telah menemui beberapa karya yang telah menerapkan elemen-
elemen elektronik sebagai medium dalam penghasilan karya mereka. Antaranya Dan Flavin, artis 
Amerika yang dikenali dengan karya instalasi arca yang menggunakan medium lampu pendarfluor 
sekitar tahun 1960an. Karya elektroniknya bermula dari lakaran awal yang dibuat semasa beliau 
bekerja di sebuah Muzium Sejarah di New York. Hasil daripada lakaran yang dihasilkan  beliau telah 
berekperimen dengan lampu pendarfluor dalam satu siri yang diberi tajuk “Icon”. Terdapat sebanyak 
lapan karya segiempat digantung di dinding yang berukuran sederhana dan ringan. Bermula tahun 
1963 beliau mula serius dengan menggunakan lampu pendarfluor sebagai medium utama dalam 
menghasilkan karya beliau. 

     Gambar 2:  Dan Flavin, Icon VI               Gambar 3: Dan Flavin, Untitle 3 (1987) 

Dengan menggunakan cahaya lampu sebagai medium utama dalam menghasilkan karya, beliau 
menegaskan yang karyanya tidak membawa apa-apa maksud sebaliknya hanyalah menyatakan apa 
yang dilihat itulah yang ada, tidak ada lebihnya. Namun begitu dari segi konteksnya dapatlah dilihat 
ianya memberi tindak balas kepada persekitaran senibina ataupun hiasan dalaman tertentu. Walaupun 
begitu dalam penghasilan karya “Perjalananku”, konteks masa diterapkan dengan penggunaan lampu 
LED dan wayar sebagai perlambangan kepada perjalanan hidup manusia.  

 
Impak yang diperolehi dari artis rujukan ini adalah penggunaan cahaya dari sumber elektrik yang 

menghidupkan karya serta persekitaran. Selain daripada itu penggunaan media elektrik juga menjadi 
sumber inspirasi kepada pengkarya untuk meneruskan dan meneroka media baru dalam penghasilan 
karya arca seni cahaya. Pengkarya menggunakan lampu LED, wayar dan litar elektronik sebagai 
subjek utama bagi melahirkan cahaya dalam menyampaikan maksud karya kepada penghayat. 

 
4. PENYELIDIKAN DAN ANALISA STUDIO 
 

Dalam penghasilan karya “Perjalananku”, konteks masa telah diterapkan bagi mengambarkan 
perjalanan dan pengalaman dalam kehidupan seharian. Penyelidikan ini dibuat melalui penemuan dari 
kritikan sosial yang merangkumi penghasilan karya yang menggunakan medium elektronik dalam 
penghasilan karya. Menurut Hasnul Jamal Saidon (2020), seni elektronik merujuk kepada penggunaan 
media elektronik dan teknologi komputer yang hadir dalam bentuk seni cahaya, seni video dan seni 
komputer.  

 
Pendekatan dalam menghasilkan karya elektronik merupakan satu pendorongan kepada 

penghasilan karya yang berlainan dari kebiasaan atau konvensional. Eksperimentasi yang dilakukan 
oleh seniman juga adalah untuk meneroka sesuatu yang baru serta cuba untuk keluar dari cara 
konvensional (Baadrulhisham Mohd Tahir, 2010). Namun begitu, ekperimentasi yang dilakukan 
bukan sekadar medium semata-mata malah ianya adalah secara menyeluruh. Pandangan yang kritikal 
merangkumi anjakan paradigma menerusi penggunaan media, bahasa serta konteks persekitaran 
(Nasir Baharuddin, 2006). 

 
Tema sosial dipilih sebagai tema untuk menghasilkan karya “Perjalananku” berdasarkan budaya 

rakyat Malaysia yang kurang mengambil berat tentang kepentingan menepati masa. Surah Al-‘Asr, 
ayat 1 hingga 3 yang bermaksud; 

 
“Demi masa. Sesungguhnya manusia itu dalam kerugian. Kecuali orang-orang yang beriman dan 

beramal soleh, dan mereka pula berpesan-pesan dengan kebenaran serta berpesan-pesan dengan 
kesabaran”. 

 
Fokus utama dalam penghasilan karya ini adalah berkaitan dengan perjalanan masa yang 

merangkumi setiap individu bagi mewujudkan kesedaran berkaitan kepentingan menepati masa. 
Penggunaan medium elektronik dengan lampu LED dipilih dan dikembangkan bagi mewujudkan satu 
karya seni elektronik kinetik (cahaya).  
  



Perjalananku: Penggunaan Medium Elektronik (Cahaya) Dalam Karya Seni Arca 
My Journey: The Use Of Electronic Medium (Light) In Sculpture Works 

 

64 
 

 
Gambar 4: Karya Arca Perjalananku, 2020 

 
Berdasarkan surah Al-Israa ayat ke 12 yang menyatakan, 
 
“Dan Kami jadikan malam dan siang itu dua tanda (yang membuktikan kekuasaan kami), maka Kami 
hapuskan tanda malam itu (sehingga menjadi gelap-gelita), dan Kami jadikan tanda siang itu terang-
benderang supaya kamu mudah mencari rezeki dari limpah kurnia Tuhan kamu, dan supaya kamu 
mengetahui bilangan tahun dan hitungan hisab (bulan dan hari); dan (ingatlah) tiap-tiap sesuatu 
(yang kamu perlukan untuk dunia dan agama kamu), Kami telah menerangkannya satu persatu 
(dalam Al-Quran) dengan sejelas-jelasnya”. 
 

Bagi menghasilkan karya yang mempunyai sifat atau sesuatu yang berkaitan dengan masa, 
pergerakan secara berterusan telah dipilih sebagai imej utama dalam penghasilan karya ini. Lampu 
LED yang bergerak secara berturutan mewakili masa yang bergerak tanpa berhenti sebagai imej 
utama. Namun begitu penggunaan LED sahaja tidak mencukupi kerana ianya tidak boleh berdiri 
secara bersendirian. Hasil daripada kajian dan kesesuaian penggunaan bahan struktur besi telah dipilih 
bagi menyokong lampu LED dan wayar. Bagi menambah nilai estetik pada karya tersebut pemilihan 
bongkah kayu telah digabungkan dengan struktur besi. 

 
Pengolahan karya seni dilakukan dengan sokongan dari elemen garisan, bentuk, cahaya dan 

pergerakan. Unsur pengulangan yang terdapat pada wayar menunjukkan kepelbagaian dalam rencam 
kehidupan harian disokong dengan warna yang kontras antara wayar. Kontra dari segi pemilihan 
bahan juga meningkatkan lagi nilai estetika pada karya yang dihasilkan. 

 
Proses seterusnya adalah penyambung wayar kepada LED mengikut aturan agar cahaya yang 

bakal dihasilkan melalui LED bergerak mengikut arah jam. Setelah selesai menyambungkan semua 
wayar dengan LED, wayar-wayar disambung pula dengan papan litar yang menjadi minda kepada 
pergerakan lampu LED. Penyambungan ini memerlukan ketelitian agar tidak berlaku kesilapan kerana 
ia boleh menyebabkan litar pintas serta merosakkan litar dan lampu LED. 

 
Proses menghasilkan struktur sokongan pula dilakukan dengan mematerikan besi dengan 

menghasilkan bentuk segi empat sama. Gabungan besi tersebut seterusnya dibuat kemasan, 
dibersihkan dan dicat dengan warna putih yang mana akan menonjolkan cahaya lampu LED yang 
berwarna merah.  

 
Proses pemilihan bongkah kayu dbuat dengan teliti agar karya yang dihasilkan mempunyai nilai 

estetik. Bongkah kayu sedikit bengkok dipilih bagi mewujudkan unsur rentak selain dari rentak yang 
wujud dari cahaya lampu LED. Bongkah kayu dibuang kulitnya, dibersihkan serta disemburkan 
dengan warna lutsinar agar dikekalkan sifat kayu. Ia mewujudkan warna konta antara kayu, besi, 

wayar dan lampu. Seterusnya bongkah kayu tersebut dipotong membentuk longkang bagi meletakkan 
besi yang tersedia untuk digabungkan. 

 
Proses terakhir dalam menyiapkan karya adalah dengan mengabungkan ketiga-tiga medium 

tersebut. Ia sekali lagi memerlukan ketelitian bagi memastikan kekemasan dan keselamatan. Sebelum 
meletakkan medium utama iaitu wayar dengan LED, kayu dan besi perlu dicantumkan terlebih dahulu 
dengan menggunakan skru. Setelah selesai gabungan kayu dan besi, proses memasang wayar dan 
LED dilakukan. LED diletakkan pada bahagian dalam besi agar ianya nampak terkawal. Kontra 
antara besi dan cahaya LED juga akan nampak lebih jelas. Namun begitu sebelum dicantumkankan 
LED ke bahagian besi penebat diletakkan agar tidak berlaku litar pintas pada komponen elektronik 
yang digunakan. Wayar-wayar dan lampu LED diikat dengan kabel plastik pada besi bagi menaikkan 
nilai estetika pada karya ini. Kabel plastik dibiarkan tanpa dikemaskan, namun perletakkannya 
dikawal bagi mewujudkan unsur pengulangan dan rentak pada karya “Perjalananku”.  

 
Unsur pergerakan cahaya yang terdapat pada karya ini mengambarkan bagaimana pergerakan 

masa yang tidak pernah berhenti dalam kehidupan seharian. Ia merangkumi aktiviti masyarakat 
dengan realiti kehidupan yang memerlukan perancangan dalam menguruskan masa dengan betul. 

 
5. PENYATAAN ARTIS 
 

“Perjalananku” merupakan sebuah karya arca elektronik kinetik cahaya yang dihasilkan dengan 
medium wayar, LED, besi, pengikat plastik dan bongkah kayu. Karya ini memperlihatkan perjalanan 
hidup manusia yang mempunyai pelbagai ragam dan tersediri.  

 
Ciri pergerakan cahaya yang terdapat pada karya ini mewakili pergerakan masa yang mana ianya 

sentiasa bergerak mengelilingi struktur besi. Aliran arus dalam wayar mengambarkan perjalanan 
kehidupan manusia yang mana hanya difahami individu yang melaluinya. Pengurusan kehidupan 
memerlukan perancangan yang baik dan teratur sepertimana teraturnya lampu LED.  

 
Gabungan antara medium elektronik (cahaya) dan medium konvensional telah meningkatkan lagi 

nilai estetik yang terdapat pada karya ini. Ditambah dengan elemen dan prinsip rekaan seperti garisan, 
bentuk, jalinan, pengulangan, harmoni, kontra, pergerakan, kesatuan dan kepelbagaian menjadikan 
karya ini lebih dinamik. 

Penerapan elemen teknologi elektronik (cahaya) dalam pendekatan berkarya merupakan satu 
pendekatan yang telah diaplikasikan oleh pengkarya semenjak tahun 1995 lagi. Ianya bagi mencari 
pembaharuan dalam penghasilan karya seni arca. Ekperimen ini sewajarnya meningkatkan 
penerimaan bukan hanya di kalangan akademik malah di peringkat nasional. Ini juga bagi membuka 
mata pengkritik yang melihat karya ekperimen sebagai karya yang tidak mempunyai masa depan. 
Kepelbagaian medium dan teknik dalam berkarya perlu diraikan agar ianya memeriahkan lagi dunia 
seni visual tanahair. Sikap tidak ambil peduli terhadap pembangunan seni elektronik sebagai wadah 
dalam penghasilan karya seni adalah amat mengecewakan sedangkan seni elektronik di negara ini 
telah bertapak lebih 20 tahun (Hasnul Jamal Saidon, 2003). 

 
Dapatan dari isu yang diketengahkan dalam karya seni elektronik cahaya ini adalah berkaitan 

perjalanan kehidupan manusia. Penggunaan teknologi baru seperti lampu LED telah memberi 
kebebasan kepada pengkarya untuk mengekpresikan dengan cara yang unik. Penggunaan LED 
sebagai medium utama telah memberi kebebasan kepada pengkarya untuk membentuk, menjelajah 
dan mempersembahkan karya dengan cara yang tersendiri. Masa adalah nyawa yang mana sekiranya 
terlepas tidak mungkin kita akan memperolehinya semula. 

 
6. KESIMPULAN  
 

Karya “Perjalananku” merupakan gabungan medium elektronik (cahaya) dan medium 
konvensional. Penggunaan medium elektronik merupakan medium baru manakala medium besi dan 

bongkah kayu merupakan medium konvensional. Penggunaan media elektronik cahaya dalam 
penghasilan karya arca ini memperlihatkan konteks masa bila lampu LED dihidupkan. Ia juga 
mewujudkan unsur pergerakan pada karya ini. Karya yang membawa konteks sosial berkaitan dengan 
perjalanan kehidupan manusia yang mempunyai pelbagaian cabaran dan rintangan telah diterapkan 
dengan penggunaan medium LED dan wayar di mana arus elektriknya bergerak. Walaupun terdapat 
pelbagai cabaran dan rintangan keperluan merancang dan menguruskan masa adalah sangat dituntut 
agar kehidupan dapat diteruskan. 

